
Heech, 16 jannewaris 2007

Achte lid, hear, mefrou,

Foar jo leit it ferkiezingsprogram ´Fertrouwen yn Fryslân, fertrouwen yn inoar´. 

Dit program is it resultaat fan in tige yntinsyf proses, dêr’t in hiele protte minsken yngeand yn meitocht en meiskreaun hawwe. Op withoe folle gearkomsten is oer it konsept praat en in protte leden en kiezers hawwe harren oandiel levere. 

As bestjoer binne wy och sa bliid mei sa’n grutte betrutsenheid, mei it meilibjen en it wollen om enerzjy yn ús program te stekken. 
´Fertrouwen yn Fryslân, fertrouwen yn inoar’ sil it stjoerend tinken wêze foar de kommende steateperioade. 

Us CDA-Steatefraksje wol, mei oaren, bouwe oan de takomst fan ús moaie provinsje. 
Wy binne der fan oertsjûge, dat der in protte kânsen en útdagings lizze om fierder út te bouwen.

Yn de ôfrûne perioade is, ek troch de ynbring fan it CDA, in stevige basis lein foar in ekonomysk sûne provinsje! 

It docht deugd konstatearje te meien, dat yn de ôfrûne sittingsperioade fan de Provinsjale Steaten op in protte tema's goed gearwurke is.  Ommers, sa krije je wat moais klear en kinne je in protte betsjutte foar Fryslân. 
Miskien tinke sommigen fan jo dat dit te posityf steld is, net alles is ommers goed gien. No, dat bin ik my (binne wy ús) bewust, mar dochs oerhearsket in gefoel fan tefredenheid, dêr ‘t wy fierder mei kinne.

It is foar ús fan grut belang dat it CDA ferkiezingsprogram droegen wurdt troch de leden. Om dy reden stelle wy jo dielname en bydrage oan it debat algeduerich och sa op priis. 
Op moandei 15 jannewaris 2007 is it program troch de leden definityf fêststeld. 

Ut namme fan it bestjoer fan CDA Fryslân,

Pé Miedema
foarsitter

Haadstik 1:
Wêrom CDA: Fertrouwen yn Fryslân, fertrouwen yn inoar?
It CDA is in brede folkspartij. De partij lit har ynspirearje troch it Bibelsk boadskip. Dit betsjut ûnder oaren, dat minsken ferantwurdlikheid foar harren sels en foar oaren doare moatte te nimmen. Sa kin der in sterke maatskippij ûntstean, dy’t troch de oerheid benut wurde moat.
It CDA stiet foar in duorsume en dynamyske ûntwikkeling fan ús provinsje. In provinsje dêr’t minsken mei-inoar, en mei respekt foar inoar, libje. In provinsje dêr’t de ynwenners in goed libben yn ûnderfine, dêr’t sy aktyf oan dielnimme (kinne). En ek in provinsje dêr’t minsken ta rjocht komme kinne. 

Foar sa’n provinsje wol it CDA him folop ynspanne, út de fjouwer, oan it evangeelje ûntliende útgongspunten wei.
Publike gerjochtichheid. In betroubere oerheid moat op basis fan fêste wearden de boarger de fêstichheid fan de rjochtssteat biede en dúdlike grinzen stelle. Sy moat har dêr self ek oan hâlde. De oerheid moat in ‘besteansminimum’ garandearje, dêr’t boargers en harren fermiddens harren ferantwurdlikheden yn wiermeitsje kinne. 

Fersprate ferantwurding. De ferantwurding foar it nimmen fan beslissings, of it útfieren fan bepaalde taken, dellizze dêr’t dizze it beste nommen of dien wurde kinne én sa ticht mooglik by en troch de minsken dêr’t it om giet. 

Solidariteit freget om betrutsenheid tusken generaasjes en tusken earm en ryk. It lit sjen dat minsken boadskip hawwe oan inoar. Wy libje net allinne foar ússels, mar binne wier minske yn relaasje ta de oare. De oerheid stiet boarch foar de flierren yn de sosjale fêstichheid en ropt boargers en maatskiplike organisaasjes op harres derby te dwaan.

Rintmasterskip tsjut op de ferantwurdlikheid foar it bewarjen fan de ierde en al har bewenners: minsken, planten en bisten. De natuer is troch ús Skepper jûn om derfan te genietsjen en fan har fruchten te libjen, ek yn relaasje ta duorsum bewurkjen mei it each op de folgjende generaasjes.

Haadstik 2

Goed organisearre bestjoer yn Fryslân

2.0
Temaferkenning en fisy
Minsken fiele har op ferskate manieren mei inoar ferbûn, troch wurk, wengebiet, maatskiplike ferbannen of troch ferieningslibben. Yn Fryslân fiele de minsken har boppedat ferbûn troch de eigen taal en kultuer. Friezen binne grutsk op harren eigen provinsje en grutsk op Nederlân. Dêr’t dat mooglik is wurdt de posysje fan Fryslân fersterke. Dat kin allinne as der in goed en effisjint provinsjaal bestjoer is, mei dêrnjonken in goede gearwurking yn noardlik ferbân. It CDA stribbet nei programdeputearren.

Op dielmêden is gearwurking mei de oare noardlike provinsjes needsaaklik. Dêr’t gearwurking in mearwearde hat, wurdt dit sterk stimulearre. 

Ynwenners fan Fryslân moatte rekkenje kinne op in feilich wengebiet. It giet dêrby om feilichheid yn de breedste sin, fan de strjitte oant op it wurk. Ryk, provinsje en gemeenten hawwe harren eigen ferantwurdlikheid dêryn. It CDA achtet, dêr’t it provinsjale ferantwurdlikens oangiet, it nimmen fan maatregels om risiko’s ta in minimum te beheinen en sa mooglik sels út te sluten, fan grut belang. Previnsje en foarljochting binne dêrby belangrike middels.

In goed bestjoer hat syn saken foarinoar, ek wat de finânsjes oanbelanget. It CDA stiet foar in deeglik finansjeel belied, fierdere fermindering fan de burokrasy en ôfhâldend omgean mei it swierder meitsjen fan lesten.

Dêrom wol it CDA de folgjende saken realisearje op it mêd fan: 

2.1
Bestjoer en feilichheid

Selsstandich en beret
Foar it CDA kin fan in byinoar gean fan Fryslân, Grinslân en Drinte gjin sprake wêze. Fryslân bliuwt in selsstannige provinsje mei in eigen sterke identiteit. De gearwurking tusken de trije noardlike provinsjes wurdt brûkt om de noardlike belangen krêftich te behertigjen. De gearwurking wurdt geregeld hifke op doelmjittigens, effektiviteit en demokratyske kontrôle. It oerdragen fan taken en foegen tusken oerheden moat altyd barre mei de finansjele middels dy’t derby hearre.
Selsstannige gemeenten

At gemeenten net by steat binne alle opdroegen taken selsstandich út te fieren, en/of taken en ferantwurdlikheden net goed op harren nimme, kin gearwurking mei oare gemeenten needsaaklik wêze. Dêrnjonken kin gearwurking yn it algemien bydrage ta in gruttere effisjinsje. It CDA is fan betinken, dat in gemeentlike weryndieling net troch de provinsje inisjearre of oplein wurde kin. In gemeentlike weryndieling kin allinne oan de oarder wêze at gemeenten dit sels wolle.

Jeugdparlemint 

It CDA wol graach in Jeugdparlemint ynstelle. Op dy manier sjogge wy mooglikheden om de jongeren aktyf te beheljen yn it belied fan ús provinsje.

Alderein behelje
Neist it jeugdparlemint wolle wy ek in senioarepanel ynstelle. Yn gearwurking mei dit panel sil provinsjaal in sterk senioarebelied ûntwikkele wurde. 

Mear fertrouwen, minder regels en burokrasy
De provinsje giet, by it opstellen fan regels, út fan fertrouwen yn de boarger. Utgongspunt is dat de boarger, de ûndernimmer en de maatskiplike ynstelling it fertrouwen wurdich binne.

It CDA wol, dat yn de kommende fjouwer jier oerstallige en tsjinstridige provinsjale regels ôfskaft wurde. Dit sil de administrative lesten foar boargers en bedriuwen sterk ferminderje. Troch it ôfnimmen fan it tal regels en troch effisjinter wurkjen, sil der troch minder amtners mear wurk dien wurde.

Talitte is út, hanthavenje is yn

De wei fan hanthavenjen moat, dêr ‘t de provinsje ferantwurdlik is foar hanthavening fan regels, fergunnings en sanksjes, trochset wurde.

Heldere kommunikaasje
It CDA is fan miening dat de kommunikaasje fan de provinsje mei boargers, maatskiplike ynstellings en oare oerheden, helder en dúdlik wêze moat. Troch goede en tagonklike foarljochting, ynformaasjefoarsjenning en ynspraak, wurdt de boarger by it provinsjaal bestjoer en belied betrutsen.

Feilichheidsbelied mei gearhing

De ambulânsesoarch, de brânwacht en de plysje sille yn de feilichheidsregio Fryslân gearwurkje. De ferantwurdlikheid leit by de gemeenten, mei de provinsje as tasichthâlder en koördinator. It aktyf bekrimpen fan feilichheidsrisiko’s hat hege prioriteit. Dêrnjonken is it belangryk dat de rampeplannen geregeld hifke wurde.

Oerlêst 

It CDA wol yn Fryslân peal en perk sette oan de oermjittige hinder, sa as it uterjen fan bedrigings of oar ûnfoech gedrach, dy’t autochtoane en/of allochtoane jongeren jouwe. Wij wolle dat de provinsje yn de kommende perioade inisjativen út de wei set om, yn gearspraak mei spesjalisten en gemeenten, hinder foar te kommen.

2.2
Finânsjes
Provinsjale opsinten

It CDA is fan betinken dat de provinsjale opsinten fan de motorreaubelêsting allinne ferhege wurde mei, at dit needsaaklik is foar de finansiering fan bepaalde ynfrastrukturele projekten. 

Eksterne finansiering 

Omdat útfiering fan alle winsken mear jild kostet as at de provinsje hat, sil de provinsje algeduerich besykje earne oars finansieringsboarnen te finen. Dêrby kin tocht wurde oan Ryksfûnsen en Europeeske fûnsen. Dêrnjonken sil, yn in protte gefallen, in berop dien wurde kinne op meifinansiering troch gemeenten, wetterskip(pen) en it bedriuwslibben. Publyk-private gearwurking wurdt sterk stimulearre. 

Rendemint Nuon oandielen

It CDA bliuwt foarstanner fan ferkeap fan de oandielen tsjin merkpriis.

It belienen fan de oandelen fia de ‘Falcon-konstruksje’ is op in maksimumbedrach fan € 400 miljoen set. Dizze € 400 miljoen wol it CDA ynsette foar ûnder oaren it weiwurkjen fan efterstannen yn it ûnderwiis,  de fersterking fan de Fryske kultuer, de realisaasje fan de Sintrale As en oare doelen op it mêd fan ynfrastruktuer.

Nei ôftrek fan de neamde € 400 miljoen, sil it oerbleaune fermogen ûnoantaast bliuwe en ynset wurde op it sûnder risiko krijen fan in sa heech mooglik rendemint.

Haadstik 3
 
Sosjaal sterk, betrutsen en libben Fryslân

3.0
Temaferkenning en fisy
It CDA achtet in sosjale gearhing en mienskipssin fan grut belang. Moeting en ûntspanning yn it rike Fryske ferieningslibben op it mêd fan sport, muzyk en kultuer, binne hjir it semint foar. Wy ferwachtsje fan boargers dat se hjir in aktive bydrage oan leverje. De manmachtige frijwilligers fan alle leeftiden jouwe it goede foarbyld.

Der binne boargers dy’t troch in beheining of oare reden, net foar fol dielnimme kinne oan it maatskiplike libben. Sosjale útsluting en isolemint binne net akseptabel en de provinsje stipet inisjativen om dit foar te kommen. Minsken dy’t ferlet hawwe fan soarch, moatte sa lang mooglik, mei help, yn harren fertroude fermidden wenjen bliuwe kinne. Dat betsjut dat soarch- en wolwêzenfoarsjennings leechdrompelich en ticht by de minsken wêze moatte. It ferminderjen fan behinderingen út regeljouwing wei, hat foar it CDA hege prioriteit.

Fryslân achtet (terjochte) har eigen taal en de mannichte fan kulturele aktiviteiten fan grut belang. Dit draacht ek by oan de sosjale gearhing. It CDA sil him ynsetten bliuwe foar it fuortsterkjen dêrfan.

Yn de hjoeddeiske maatskippij nimt it belang fan in goede oplieding en goed ûnderwiis fierder ta. Nêst it krijen fan oansluting mei de takomstige arbeidsmerk, is it oanhâldend oplieden fan wurkjende minsken noadich. Praktykskoallen binne dêrfoar hiel belangryk. Kwalitatyf goed ûnderwiis op alle nivo’s en in evenredige sprieding fan skoallen yn stêd en op it plattelân, binne belangrike doelstellings dêr’t de provinsje har foar ynsette moat. 

Dêrom wol it CDA de folgjende saken realisearje op it mêd fan: 

3.1
Sosjaal belied en soarch
De jeugd hat takomst 

Jeugdbelied en de (previntive) jeugdhelpferliening binne wiere skeakels om jeugdigen mei problemen te helpen en te stypjen. De jeugdhelpferliening moat optimaal berikber wêze en is in ferantwurdlikheid fan de provinsje.

Opfang probleemjongeren

Yn Fryslân moat in ferskaat fan opfangmooglikheden foar jongeren realisearre en ûnderhâlden wurde. It is belangryk dat de opfang net beheind bliuwt ta ynstellings of in tehûs. De provinsje Fryslân hat hjirby de rezjy. Dêrnjonken komt der yn Fryslân in aparte opfang foar net-residinsjele probleemjongeren. De provinsje set har yn foar in feilige, tydlike opfang fan jongeren yn probleemsituaasjes.

Foarkomme en bestride ferslaving

Om ferslaving oan alkohol, drugs, gokken en ynternet foar te kommen, moatte der hieltyd wer krêftige foarljochtingskampanjes fierd wurde. De previntive foarljochting rjochtet har benammen op de âlders en fersoargers, en op de hoareka en it ûnderwiis, mei as doel de ferslaving op tiid wer te kennen. De provinsje stelt foar dizze previnsjefoarljochting finansjele middels ta beskikking.

Komplete soarch
Elkenien dy’t ferlet hat fan soarch, moat ek werklik de soarch krije dy’t noadich is. Om ta in dekkend soarchsysteem te kommen foar ús provinsje, moat der ûndersyk dien wurde nei de fraach en it oanbod fan soarch. Yn Fryslân komt in sintrum foar ferslave lju, dy’t fan harren ferslaving ôf wolle.
Maksimale berikberheid soarch
De earste line sûnenssoarch moat yn de stêd en op it plattelân deunby beskikber wêze. De provinsje komt om dy reden mei in stimulearringsregeling foar de earste line sûnenssoarch, yn doarpen mei in fersoargingsgebiet fan minimaal 2000 ynwenners. Troch dizze ympuls wurde dokters stimulearre har yn doarpen te fêstigjen. 

De sikehuzen moatte op in evenredige wize oer de provinsje ferspraat bliuwe. Hjirby jildt, dat der bysûndere oandacht wêze moat foar de ynstânhâlding fan de lytsere streeksikehuzen. De ambulânse moat yn alle gefallen in hiel Fryslân binnen 15 minuten teplak wêze.

Soarchtoerisme

Foar minsken dy’t revalidearje moatte en minsken mei in funksjebeheining, biedt Fryslân in geskikt plak. Yn gearwurking mei soarchynstellings wol it CDA stipe biede om dizze sektor te ûntwikkeljen. Wy sjogge hjir kânsen foar de wurkgelegenheid en wolle it stimulearjen fan dizze nije foarm fan soarch mooglik meitsje.

Mantelsoarchstipepunten

Der moat in dekkend netwurk wêze fan mantelsoarchstipepunten en soarchposten, passend binnen de doelstellings fan de “Wet Maatschappelijke Ondersteuning”. Dêrby moat der ek foar soarge wurde dat der foarsjennings komme, dêr’t  minsken wurk en soarch better troch kombinearje kinne. Dat kin barre yn oerlis mei de wurkjouwer, mar ek troch de oerheid.

Hospices

Foar minsken yn de terminale libbensfaze moatte hospices beskikber bliuwe, sadat sy yn har lêste libbensfaze yn ús provinsje wenjen bliuwen kinne.

Gjin skieden húsfesting by opname yn soarchynstelling  

It komt noch te faak foar dat partners net mear by inoar wenje kinne, as ien fan beiden opnaam wurde moat yn in soarchynstelling. Der moat foar soarge wurde dat âlderen yn sokke situaasjes by inoar wenjen bliuwe kinne.
Gesin sintraal 

It opfieden fan bern is in primêre ferantwurdlikheid fan âlders. It CDA wol yn it foarste plak de eigen krêft fan gesinnen sintraal sette. Sa noadich wolle wy fasilitearje mei leechdrompelige gesinsstipe, sûnder dêrby direkt de helpferliening yn te skeakeljen. Dit is ek it provinsjale útgongspunt by it ôfstimmen op it gemeentlike jeugd- en gesinsbelied.

Slutende gearwurking

It CDA wol mei de gemeenten soargje foar in slutende gearwurking yn de jeugdsoarch. Doelmjittich wurkje yn in slutend keat stiet sintraal, dêrby kin it brûken fan ien selde registraasjesysteem in oplossing wêze.
Gesinscoach

Oer it algemien slagget it âlders wol om sels harren swierrichheden op te lossen. Yn in lyts oantal gefallen slagget dit net. Dizze gesinnen hawwe soms mei ferskate problemen te krijen en krije dan ek út ferskate hoeken wei stipe. Om gearhing te krijen en der fet op te krijen, wol it CDA gesinscoachen hawwe, dy’t gesinnen helpe om harren libben wer op oarder te krijen.
Previntive oanpak jeugdproblematyk 

Der moat te foaren kommen wurde dat jongeren útgroeie ta mearbedriuwer. De kriminele ‘karriêre’ fan jongeren moat sa gau mooglik sinjalearre, ûnderbrutsen en oanpakt wurde, sadat de problemen net grutter wurde en der swiere (soarch)trajekten noadich binne. Wenje, in passende oplieding, wurk, of in kombinaasje fan dy dingen ûnder begelieding yn eigen omkriten, binne hjirby de kaaiwurden.
3.2
Kultuer, taal en ûnderwiis

Kultuer as bynmiddel

Kultueruterings troch bygelyks koaren, muzykkorpsen, festivals, toaniel en (Fryske) popmuzyk, wurde troch it CDA breed stimulearre. It kultureel en lânskiplik erfguod is ek in belangryk ûnderdiel fan de Fryske kultuer en krijt ek bliuwend provinsjale finansjele stipe.

Kultuerbesef: jong begjinne

Keunst en kultuer binne belangryk foar de Fryske identiteit. It CDA wol it kultuerberik fan de learlingen fan de basisskoallen en de ûnderbou fan it fuortset ûnderwiis, útwreidzje troch de wei fan spesifike oandacht foar de Fryske histoarje en kultuer. Ek dit wurdt troch de provinsje finansjeel stipe. 

Nije kânsen foar kultuer

Om it jild effektyf te besteegjen en nije inisjativen te ûndersykjen, moat in evaluaasje en (wer)oriïntaasje fan de provinsjale kulturele ynstellings útfierd wurde. Unmisbere provinsjale kulturele ynstellings, sa as bygelyks de Fryske Akademy, it Fries Museum, de Afûk en it FLMD, moatte altyd goed fasilitearre wêze. 

Praat mar Frysk, mar lês en skriuw it ek!

Meartalichheid is in fûnemintele realiteit yn Fryslân. It Nederlâns en it Frysk moatte dan ek yn alle lagen fan de Fryske maatskippij lykweardich nêst inoar funksjonearje kinne. Om dy reden fertsjinnet it Frysk stipe fan de provinsje. 

Twatalichheid kin bygelyks fuortsterke wurde, troch it brûken fan it Frysk by ynstellings lyk as sikehuzen, soarchsintra, thússoarch, pjutteboartersplakken, jeugd- en jongereinwurk ensfh. De provinsjale foarbyldfunksje is hjir fûneminteel. Ynformaasje oan nije ynwenners yn de provinsje, oer it Frysk en it gebrûk fan it Frysk, is primêr ek in provinsjale taak.

Yn it Europeesk Kaderferdrach en it Nasjonaal Hânfêst foar minderheidstalen, binne ôfspraken makke dy’t noch útwurke wurde moatte. Neist it Frysk is ek de posysje fan autochtoane streektalen fan grut belang. Sy moatte, yn gearwurking mei de oanbelangjende gemeenten, garandearre wurde. 

It Frysk taalûnderwiis op it fuortset ûnderwiis wurdt bliuwend troch de provinsje stimulearre.

Media 
Ferskaat en beskikberheid fan de media binne och sa belangryk. Foar Omrop Fryslân is in bysûndere taak weilein. Dit jildt likegoed op it mêd fan heechsteande, ferskillende programma’s oangeande de Fryske maatskippij, as op it mêd fan de emansipaasje fan it Frysk. Dit kin ûnder mear troch it oanbieden fan taalkursussen Frysk, yn gearwurking mei it ûnderwiis (ROC’s). 

Bondeling fan krêften

It CDA is fan miening dat ûndersocht wurde moat of der yn Fryslân in koepelorganisaasje ynsteld wurde kin. Hjir kinne alle Fryske ynstellings, sa as Afûk, Tresoar en It Berie foar it Frysk, yn gearbrocht wurde, sa dat der effisjinter en slachfeardiger wurke wurde kin oan it fuortsterkjen fan de Fryske taal en kultuer.
HBO en universiteiten yn Fryslân

It CDA fynt it oprjochtsjen fan in universiteit yn Fryslân needsaaklik, omdat it ûnder oaren de trochstream út it HBO wei binnen Fryslân mooglik makket. Dêrnjonken jout in universiteit de provinsje in ekstra diminsje. 

Sprieding, leechdrompelichheid en berikberens ûnderwiisynstellings 

It ûnderwiis moat sa folle mooglik yn de eigen libbens om-en-by wêze, basisûnderwiis yn de doarpen moat dêrby mooglik wêze. De kwaliteit fan it ûnderwiis moat garandearre wurde. As in fêstiging te lyts wurde soe neffens lanlike regeljouwing, sil besocht wurde dy fêstiging dochs te behâlden. De provinsje moat dit by de ryksoerheid bepleitsje en by need sels stipe biede.

Underwiiskânsebelied

Learefterstannen behinderje in súksesfolle skoallekarriêre. De provinsje wol, yn gearwurking mei it ûnderwiis en de gemeenten, in sterk ûnderwiiskânsebelied útfiere om learefterstannen sa folle mooglik wei te wurkjen.

Maatskiplike staazje

It CDA fynt, dat binnen it algemien fuortset ûnderwiis de learlingen ien kear in maatskiplike staazje dwaan moatte. Hjir sille provinsjale ynstellings foar iepensteld wurde. De provinsje stimulearret fia har netwurk ek oare ynstellings en bedriuwen om meiwurking te jaan oan dizze maatskiplike staazje. 

Ynboargeringsaktiviteiten

De provinsje stimulearret dat der op genôch plakken ynboargeringsaktiviteiten oanbean wurde en dat dit op in oantreklike en opsykjende (ek yn de wiken) wize bart. Hjir wurdt de ferantwurdlikheid fan de regionale opliedingsynstellings yn erkend.

Romte foar sport 

Spesifike Fryske sporten en sporteveneminten, sa as keatsen, fierljeppen, Fryske hynstesport, skûtsjesilen en de Alvestêdetocht, moatte bewarre bliuwe. Foar sportfoarsjennings en oanbelangjende organisaasjes spilet de provinsje in stimulearjende en fasilitearjende rol. Grutte en oansprekkende sporteveneminten en -aktiviteiten binne net allinne fan betsjutting foar de sport, mar hawwe ek ekonomyske en belangrike promoasjoniele wearde foar de provinsje. Ek hjirom wurdt foar dizze inisjativen in provinsjaal spearpuntebelied fierd.

Multyfunksjonele sintra

De realisaasje fan multyfunksjonele sintra heart likegoed mei jild as met belied stipe te wurden troch de provinsje. 

Haadstik 4

Tierich en berikber Fryslân

4.0  Temaferkenning en fisy
It giet wer goed mei ús ekonomy, ús lân heart wer by de kopgroep fan Europa. Fryslân moat meilutsen wurde yn dat perspektyf. De wurkleazens yn ús provinsje moat de kommende fjouwer jier drastysk nei ûnderen. De lânbou en de produksje-yndustry binne yn Fryslân belangrike wurkjouwers. Krekt yn dizze sektoaren nimt de wurkgelegenheid ôf. De provinsje moat foar besteande bedriuwen en foar it ûntwikkeljen fan nije wurkgelegenheid op in protte mêden, in sterk stimulearringsoffinsyf bringe. Hjirby kin tocht wurde oan ynfrastruktuer, romtelike oardering en fermindering fan regeljouwing. 

It midden- en lytsbedriuw is yn Fryslân de banemotor. Dizze bedriuwen moatte ek yn de doarpen fêstigings- en útwreidingsmooglikheden hawwe.

Fryslân hat goede soarchfoarsjennings. De Fryske sikehuzen hearre by de bêste fan Nederlân. De tanimming fan de soarchfraach is in útdaging foar ús provinsje en dêr wol it CDA op ynsette. 

De rêst, rûmte en kultuerhistoarje, de Fryske marren, de Fryske wâlden en it Waadgebiet, meitsje fan Fryslân in oantreklik toeristysk gebiet. De toeristyske en rekreative sektor moat fierder fersterke en útboud wurde. De provinsje nimt hjirby self ek inisjativen, sa as bygelyks by it ynfieren fan in Fryske chipkaart en it ôfskaffen fan brêgejild.

De measte minsken brûke alle dagen harren fyts of auto, of binne oanwiisd op it iepenbier ferfier. Foar it wurk, de boadskippen, it ferieningslibben of de daaglikse lessen op skoalle, binne goede ferbinings en foarsjennings needsaaklik. Se binne ûnmisber foar in leefber stêd en plattelân. It is foaral de provinsje, dy ‘t dêrby in belangrike koördinearjende en stjoerende rol beset. Dêrby is in soarchfâldige ôfwaging fan belangen, op it mêd fan de ekonomy, de ferkearsfeiligens en de libbensomjouwing fan grut belang.
Dêrom wol it CDA de folgjende saken realisearje op it mêd fan: 

4.1
Ekonomy, rekreaasje en toerisme

Soarch foar wurkgelegenheid

Op it mêd fan wurkgelegenheid is der foar de provinsje in belangrike taak weilein. Belangrike ekonomyske sektoaren, sa as de lân- en túnbou, de rekreaasje en de tsjinstferliening, fertsjinje in meitinkende en útdaagjende provinsjale oerheid. Dy oerheid moat each hawwe foar de spesifike knyppunten fan de sektor en syn ynnovative fermogens fersterkje. Der moat in aktyf stimulearringsbelied wêze, dêr’t de provinsje kontakt yn ûnderhâldt mei it bedriuwslibben. Ek moat der mear oandacht komme foar it behâld fan besteande wurkgelegenheid. Gearwurkingsferbannen tusken de provinsje, bedriuwen en maatskiplike organisaasjes fertsjinje it om bliuwend stipe te krijen.

Stevige posysje Ljouwert
Ljouwert moat him as haadstêd fan de provinsje fierder ûntwikkelje kinne. De provinsje hat, wat de ambysjes fan Ljouwert oangiet, in stypjende en befêstigjende rol te besetten. Spearpunten binne hjirby: wurkgelegenheid, berikberheid en it wenklimaat.

Sônebelied trochsette 

Foar de ûntwikkeling fan de ekonomy yn Fryslân bliuwe de twa kearnsônes A7 en Westergo der, en dizze twa sônes wurde lykweardich troch de provinsje stipe. De kearnsônes konsintrearje har foaral op it oanlûken fan nije bedriuwichheid fan bûten ús provinsje. Wat it sônebelied oanbelanget, wurdt útgien fan in substansjele ynspanning fan de oangeande gemeenten.

Regiostêd Dokkum

Yn it streekplan hat Dokkum, yn ferbân mei de sosjaal ekonomyske ûntwikkeling, de spesjale status fan ‘regiostêd’ krigen. De posysje fan dizze regiostêd wurdt stipe foar it fergrutsjen fan de wurkgelegenheid yn Noardeast Fryslân.

Midden- en lytsbedriuw (MKB) optimaal fasilitearje 

It MKB moat optimaal stimulearre en fasilitearre wurde. Oerstallige, tsjinstridige en behinderjende provinsjale regeljouwing wurdt ôfskaft. Bedriuwen krije by de doarpen mooglikheden foar fêstiging en útwreiding.
Revitalisearring ferâldere bedriuwsterreinen en parkmanagement

It CDA stimulearret it provinsjebestjoer yn it aktyf revitalisearjen fan ferâldere bedriuwsterreinen en it ynfieren fan parkmanagement. Op dy manier wurde dy bedriuwsterreinen ek foar de takomst oantreklik hâlden, om dêrmei ûnbedimme groei fan bedriuwsterreinen te beheinen. Inisjativen wurde stimulearre en finansjeel stipe.
ICT-mooglikheden fergrutsje 

ICT-mooglikheden binne fan grut belang foar de ekonomyske ûntwikkeling. Yn gearwurking mei oare oerheden, it bedriuwslibben en it ûnderwiis, rjochtet de provinsje in ICT-platfoarm op om ICT mooglikheden maksimaal te ûntwikkeljen en ta te passen.

Efterstânsregio’s
Regio’s yn Fryslân dy’t efterstân hawwe op ûnder oaren it mêd fan wurkgelegenheid en ûnderwiis, kinne rekkenjen bliuwe op ynspanning fan de provinsje. 

De provinsje slút foar plattelânsûntwikkelingen in gebietskonvenant mei (groepen fan) gemeenten, dêr’t konkrete programmadoelen en finansjele ynspanning yn neamd wurde. It projektburo plattelânsprojekten stipet gemeenten en boargerinisjativen by het berikken fan dizze doelstellings.

Promoasje rekreatyf en toeristysk produkt

De wurkgelegenheid yn de rekreative en toeristyske sektor moat útwreide wurde. De provinsje en it bedriuwslibben - de ynvestearders - moatte dêrom aktyf gearwurkje yn dizze sektor. It ‘produkt’ Fryslân moat nasjonaal en ynternasjonaal noch mear op de kaart set wurde. 

It Frysk marketingburo ‘Fryslân Marketing’ krijt de taak om Fryslân net allinne as wettersportprovinsje, mar ek as in provinsje mei in rike kultuer en histoarje op de kaart te setten.

Waadrekreaasje

It waadgebiet biedt in skat oan rekreaasjemooglikheden. Net foar neat foarmet it toerisme op de eilannen de belangrykste ekonomyske pylder. 

In belied, dat in ûnevenredige oantaasting betsjut foar de rekreative mooglikheden yn dit gebiet, wurdt ôfwiisd. De groei fan de rekreaasjefeart yn it waadgebiet moat mooglik wêze. Dit kin liede ta útwreiding fan de jachthavens. Dêrnjonken moat de berikberheid fan dizze havens garandearre bliuwe.

Skiede beropsfeart en plezierfeart

Om Fryslân oantrekliker te meitsjen foar de wetter(sport)toerist moatte de beropsfeart en de plezierfeart skieden wurde. Bykommend foardiel is, dat dit it wettertoerisme feiliger makket. 

Ferlinging toeristeseizoen: minwaarakkommodaasjes needsaaklik 

Ferlinging fan it rekreaasje- en toeristeseizoen biedt mear kânsen foar it toerisme en de wurkgelegenheid yn Fryslân. De sektor rekreaasje en toerisme wurdt útdage om mei ynnovative foarstellen foar bygelyks minwaarfoarsjennings te kommen. Sokke inisjativen wurde stipe mei subsydzjemooglikheden.
Fryske chipkaart 

Om it ferbliuw yn Fryslân te stimulearjen wol it CDA him ynsette foar it realisearjen fan in Fryske chipkaart. De kaart kin, neist of mei it Frysk paspoart, de tagonklikheid fan de aktiviteiten befoarderje.

Fryske marreprojekt

Yn it Fryske marreprojekt 2e faze moat fierder ynvestearre wurde yn de foarsjennings foar de wettersport. Rekreaasjeskip De Marrekrite fertsjinnet bliuwende stipe.

Sâlt- en gaswinning

It sakjen fan de boaiem, as gefolch fan sâlt- en gaswinning, mei net ta skea fan gebrûksfunksjes gean. Foar safier at it de provinsjale advysfunksje oangiet, is it ferlienen fan nije konsesjes en fergunnings foar sâltwinning binnendyks gjin opsje. Der moat in ûndersyk komme nei it winnen fan sâlt út de Waadsee. It winnen fan ierdgas út de Waadsee is akkoart, mits dit op in ferantwurde manier bart.

Iepeningsbelied brêgetiden

It CDA sil, yn ‘e mande mei alle Fryske gemeenten, oanstjoere op in nij iepeningsbelied foar de beweechbere brêgen om de wettersportrekreaasje fuort te sterkjen.

4.2
Ferkear en ferfier

Ynfrastrukturele spearpunten

Al út ‘e ein sette strukturele projekten, sa as bygelyks de Sintrale As en de Heak om Ljouwert, wurde sa gau mooglik útfierd. 

Foar in goede berikberheid oer wei, wetter en spoar, binne de nije spearpunten:
· Opwurdearring fan it Van Harinxmakanaal, dêrtroch ‘t de mooglikheden foar de beropsfeart tanimme. Foar dizze opwurdearring wurdt in berop op it Ryk dien;
· Ferbettering fan de ynfrastruktuer by de Lemmer foar it weiferkear, ek foar de ûntsluting fan de Súdwesthoeke;
· De wei Surch - Harns (A31) moat ek troch Harns, ûnder it Van Harinxmakanaal troch, fjouwerbaans oanlein wurde;
· In flugge treinferbining fia it Suderseelinetrajekt, sadat ek Drachten oan it spoar komt te lizzen;
· It oplossen fan de ferkearsproblemen by it knooppunt de Jouwer;
· De berikberheid fan Ljouwert;

· Ferbettering fan de farwei foar beropsfeart nei Drachten;

· Opwurdearjen fan de N381 Drachten - Emmen ta autowei mei ûngelikense krusings. 

Iepenbier ferfier foar iderien
Iepenbier ferfier is fan grut belang. Op it plattelân moatte, neist de streekbus, fraachôfhinklike en betelbere ferfiersmooglikheden oanbean wurde. It nije Iepenbier Ferfier-systeem wurdt kritysk folge en hifke, dêrby wurdt goed om betelberens en betrouberheid tocht. It CDA wol graach in represintative proef starte, dêr’t fergees iepenbier ferfier by ûndersocht wurdt. 
Feilichheid yn it ferkear: ús soarch
De provinsje moat algeduerich trochgean mei it sykjen nei en it stimulearjen fan duorsume oplossings om de ferkearsfeilichheid te ferbetterjen. By de ferskate ferfiersmodaliteiten moat der each wêze foar de kwetsbere dielnimmers en moat der troch maatwurk foar elke situaasje de feilichste oplossing socht wurde. Om de ferkearsfeilichheid te begeunstigjen, moat it swiere ferkear fan it fytsferkear skieden wurde. Tagelyk sil de ferkearsfeilichheid ferbettere wurde troch de berms te ferhurdzjen.

Minder swiere ferkearsbewegings troch werferkaveling

Dat it ferkear op hiemstagongswegen hieltyd swierder wurdt, levert faak problemen op foar de ferkearsfeilichheid. In oplossing hjirfoar is de optimalisearring fan de agraryske ferkaveling, dêr’t it gebrûk fan iepenbiere wegen troch swier ferkear, gâns troch ôfnimme sil. 

Berikbere seehavens

In goede berikberheid fan de seehavens, sa as Harns en Lauwerseach, is fan grut belang foar de ekonomyske en rekreative ûntwikkeling. De berikberens fan dizze havens foar it seeferkear moat garandearre bliuwe troch de fargeulen op djipte te hâlden. 

Fytsnetwurk

Yn Fryslân moatte de lokale netwurken fan fytspaden útwreide wurde en skeakels, dy’t tusken netwurken misse, moatte ynfolle wurde.

Haadstik 5

In dynamyske en duorsume romtelike ûntwikkeling 

5.0
Temaferkenning en fisy
Troch de nota ´Ruimte voor nationale landschappen´ hat de provinsje in gruttere ferantwurdlikheid krigen oangeande de ynrjochting fan de romte yn Fryslân. De provinsje moat bygelyks gemeenten en lytse ferbannen, sa as doarpsbelangen en wykferienings, romte en eigen ferantwurdlikheid jaan. Utgongspunt is it ´ja mits´ yn stee fan it ´nee of it moat wêze dat´ prinsipe. Op it mêd fan romtelike oardering is in útnoegjende provinsje, yn stee fan in beheinende, it útgongspunt.

Untfolking driget yn dielen fan Fryslân en dat is nuodlik, omdat hjir it foarsjenningsnivo hieltyd wer troch ûnder druk komt te stean. Skoallen wurde opheft en winkels slute har doarren, mei dy gefolgen, dat wiken en doarpen harren fearkrêft ferlieze. De provinsje moat dêrom, yn gearwurking mei gemeenten, programma’s ûntwikkelje om te kommen ta plattelânsfernijing en ferbettering fan de leefberheid.

It CDA stiet foar in sterke lânbousektor yn Fryslân. De agraryske sektor is ûnmisber foar it behâld en it behear fan ús lanlik gebiet. De tanimmende skaalfergrutting en brânzjeferbreding yn dizze sektor moatte mooglik wêze. Ynnovative ûntwikkelings wurde stimulearre.

Betelber en leefber wenjen is fan grut belang. It beskikber hawwen fan genôch wenten is essinsjeel. It CDA wol dat der yn alle doarpen wentebou mooglik is, om de eigen befolkingsgroei opfange te kinnen. Dêrnjonken moat der foldwaande romte wêze om dy wenten bouwe te kinnen. 

Fryslân hat in protte wetter en dêr heart in optimaal wetterbelied by. Dit betsjut: beskerming tsjin heech wetter, in goed wetterpeil foar lânbou en natuer, in effisjint wetterskip, mar ek sûn en betelber drinkwetter. 

De ierde en de natuer binne ús jûn. Wy meie der gebrûk fan meitsje om te libjen en om fan te genietsjen. Mar wy moatte alles ek yn goede steat oerdrage oan ús (berns)bern. Om dy reden mei ekonomyske groei net iensidich ta skea fan it miljeu gean. In duorsume ûntwikkeling stiet dêrom ek foarop. Dêrby hat de provinsje in foarbyldfunksje. 

Om de kultuerhistoaryske rykdom en de lânskiplike gearhing fan ús doarpen te garandearjen, is it CDA der in grut foarstanner fan, om by ûntwikkeling en útwreiding fan doarpen, ûndersyk dwaan te litten nei de besteande kwaliteitseleminten. 

It ûndersyk jout oan, hoe ‘t de kultuerhistoaryske en lânskiplike struktuer fan regio en doarp, in basis wêze kin foar nije groei-ûntwikkelings en foar gearwurking tusken oerheden en doarpen. It levert oanrekommandaasjes op foar de beäntwurding fan de fraach, hoe ‘t it ‘ja, mits’ rezjym út de Nota Ruimte voor Nationale Landschappen, yn de praktyk tapast wurde kin.

It mienskiplike útgongspunt is it berikken fan in gruttere romtelike kwaliteit yn de foarmjouwing fan de fierdere ûntwikkeling fan doarpen.

Dêrom wol it CDA de folgjende saken realisearje op it mêd fan: 
5.1
Lanlik gebiet    

Kavelruil

It CDA is fan miening dat foar it stimulearjen fan ûntwikkelings yn de natuer, de rekreaasje en de lânbou, in provinsjaal kavelruilynstrumint ynfierd wurde moat.

De agraryske sektor

De agraryske wurkgelegenheid moat fersterke wurde troch:
- It aktyf ynvestearjen yn kennisynstituten en bedriuwen dy ‘t de agraryske posysje fersterkje;
- It foarrang jaan oan útwreidingsplannen fan glêstúnders;
- It sykjen nei kombinaasjes tusken lânbou en ûntwikkelings op it mêd fan rekreaasje en toerisme.
Moderne lânbou

De lânynrjochting en kavelruil moatte modernisearre wurde en bliuwend stimulearre wurde. Ferkaveling, ûntsluting, wetterbehearsking en agraryske boukavels, wurde oanpast oan de aard en de skaal fan de nije bedriuwsfiering yn de lân- en túnbou. Dêr’t dit noadich is wurde finansjele regelings realisearre foar de útfiering.

Stipe agraryske bedriuwen by ferpleatsing 

Modernisearring en herfoarming fan de lânbou freegje om stipe fan de provinsje. By it ferpleatsen fan agraryske bedriuwen út de doarpskearnen en natuergebieten wei, moat nijbou yn it bûtengebiet mooglik wêze.
Natuergebieten konsintrearje

Natuergebieten moatte konsintrearre wurde, dêrby moatte ekologyske ferbiningssônes binnen de oerflakte fan de Ekologyske Haadstruktuer (EHS) kreëarre wurde. De natuergebieten meie gjin skaadwurking hawwe bûten harren grinzen. 
By de realisearring fan de EHS:
· Moatte de ambysjes neffens de beskikbere middels wêze;
· Stiet maatwurk, by ferpleatsing likegoed as by de ynfolling, foarop;
· Is it ferskowen fan lânbougebiet likegoed as fan natuergebiet mooglik;
· Wurdt ek sjoen nei it lânskip bûten de begrinze gebieten;
· Is tagonklikheid fansels;
· Is ûnteigening gjin opsje, meiwurking bart allinne op frijwillige basis.
Partikulier natuerbehear
Inisjativen foar natuerbehear sille troch it CDA stipe bleaun wurde. Om safolle mooglik partikulieren te stimulearjen, sille de besteande natuerdoelen der op hifke wurde at der oan foldien wurde kin, en sa noadich bysteld wurde. Op basis fan langrinnende partikuliere kontrakten, sil in sûne finansjele basis mooglik makke wurde. Dêrby moatte agrarysk en partikulier natuerbehear deselde rjochten krije as natuerbehear fan natuerorganisaasjes. De natuergebieten moatte sa tagonklik mooglik wurde foar publyk.

Nasjonale lânskippen

De twa nasjonale lânskippen yn ús provinsje biede kânsen foar it fuortsterkjen fan rekreaasje en toerisme en foar de finansiering fan it lânskipsûnderhâld. Dizze kânsen moatte benutte wurde. Der mei gjin planologyske skaadwurking wêze, dy’t de ûntwikkelings foar wenjen en wurkjen behinderje. 

Allinne foar ûndernimmers binnen de grinzen fan it nasjonaal lânskip, dy’t bedriuwmjittich behinderings ûnderfine as gefolch fan de status ‘Nationaal Landschap’, is kompensaasjefinansiering troch it Ryk winsklik. 

Fûgels yn de greide
De provinsje moat har ynspanne foar de ferbettering fan de posysje fan greidefûgels. Dit kin realisearre wurde troch in op it gebiet rjochte yntegrale oanpak, yn oerlis mei de streek, de betrutsen organisaasjes en ynstânsjes.

Aaisykje

It CDA fynt dat de hjoeddeistige tradysje fan it aaisykjen, keppele oan de neisoarch, sûnder fierdere regeljouwing foar Fryslân bewarre wurde moat.
Guozzebelied yn lykwicht

Wat it guozzebelied oangiet achtet it CDA in goed lykwicht fan grut belang. Troch de tanimming fan it tal guozzen yn ús provinsje driget dit lykwicht út balâns te reitsjen. It guozzetalittingsbelied moat dêrom op syn effekten beoardiele wurde en mei gjin negative gefolgen hawwe foar it tal greidefûgels. 

Romte foar romte 
Yn Fryslân moat in ‘romte foar romte regeling’ komme foar it plattelân. Dizze regeling hâldt it folgjende yn: Yn ruil foar it slopen fan de (agraryske) bedriuwsgebouwen fanwege bedriuwsbeëiniging of –ferpleatsing, meie earne oars ferfangende kompensaasjegebouwen boud wurde foar oare funksjes.
5.2
Romte en wenjen

Wenjen as ekonomyske drager

Wenjen is yn Fryslân in ekonomyske drager. In lykwichtige ferdieling en in ferskaat fan wenningbou yn de stêd en op it plattelân is hjirby útgongspunt. Yn alle doarpen moet romte wêze foar nijbou en wurdt boud foar it ferlet. De provinsje stimulearret it wolstânsfrij bouwen.

Stypjen fan de starters op de wenningmerk 

De provinsje wol de bou fan betelbere wenten foar starters aktyf stimulearje. It CDA wol dat de provinsje gemeenten stimulearret om starterlienings te ferstrekken. Yn neifolging fan it Ryk sil de provinsje jild yn it startersfûns stoarte, foar it stypjen fan de Fryske starters.
Húsfesting foar iderien dy’t ferlet hat fan soarch 
It tekoart oan wenten foar senioaren en soarchfregers sil troch ôfspraken mei gemeenten en korporaasjes weiwurke wurde moatte. De bou fan lytsskalige groepswenten en meargeneraasjeswenten moat stimulearre wurde. De provinsje moat dêrom it inisjatyf nimme om gemeenten hjirop oan te sprekken en eventueel in stimulearringssubsydzjeregeling yn it kader fan de ISV yn te stellen.

Bûtenpleatswenjen
Yn gebieten, dêr’t it bûtenpleatswenjen mooglik makke wurdt, is publike tagonklikheid útgongspunt.

5.3
Wetter

Wetter is der foar iderien 

Goed kwantitatyf en kwalitatyf wetterbehear is fan essinsjeel belang foar ús wetterrike provinsje. Dit foarmet ien fan de basisfoarwearden foar in sûne ekonomyske en ekologyske ûntwikkeling. It CDA pleitet dêrom foar in adekwaat, betelber en kwalitatyf ferantwurde nivo fan foarsjennings.
Skjin en betelber drinkwetter

Drinkwetter is in earste libbensbehoefte. It CDA wol in permaninte bestjoerlike ynfloed hawwe om skjin drinkwetter te garandearjen. Om dy reden moat de provinsje oandielhâlder bliuwe fan Vitens
Kânsen net lizze litte

Lykwicht tusken wetterbehear en miljeu is foar it CDA fansels. Europeeske regeljouwing twingt de provinsje te soargjen foar it wetterbehear, dêr’t ek foar it Wetterskip Fryslân in belangrike bliuwende taak by weilein is. Dit fereasket ôfstimming mei alle betrutsen oerheden, belangegroepen en ûndernimmings, om de wetterkwaliteit yn ús provinsje fierder te ferbetterjen. It CDA pleitet der foar om de Europeeske regeljouwing as in kâns oan te gripen, foar betelber eigen belied dat út te fieren is. De provinsje hat in inisjearende en stimulearjende rol om mei betrutsen partijen ta in yntegraal belied te kommen.

Skjin oerflakwetter

Om de kwaliteit fan it oerflakwetter te garandearjen is it folgjende needsaaklik:
· It fierdergeand skieden fan ôffalwetter en reinwetter;
· It sanearjen fan rioeloerjitters;
· It stypjen fan partikuliere inisjativen foar smoarchwetterûntfangstpunten foar boaten;
· It aktyf stimulearjen fan baggerwurk yn fargeulen en havens;
· It ynvestearjen yn behâld en ûntwikkeling fan swietwetterreserves;
· Individuele Behandelingssystemen Afvalwater (IBA ’s) en oare foarmen fan suvering, dy’t oan de wetlike easken foldogge as alternatyf foar riolearing yn it bûtengebiet.
Offal/wettersuvering ekonomyske kâns
Kennisûntwikkeling en ynnovaasjes op it mêd fan ôffal/wettersuvering binne foar de Fryske ekonomy belangryk. Kennisynstellings, sa as ûnder oaren Wetsus, moatte stipe wurde. Dêrnjonken moat ynvestearre wurde yn wettertechnology (enerzjywinning) en mooglike en konkrete projekten. It CDA wol dat de provinsje aktyf it ‘wetterkeatkonsept’ stypje sil. Yn ús fisy sil de gearwurking tusken Vitens/wetterlieding, gemeenten/riolearing en wetterskip/ôffalwettersuvering dúdlike finansjele foardielen opleverje foar de boargers. In Nuts wetterkeatkonsept sil Fryslân op de wetterkaart fan Nederlân sette en de wurkgelegenheid fuortsterkje.

Feilichheid foarop
Wetterkearings by de Waadsee, de Noardsee en de Iselmar lâns, moatte oan feilichheidsnoarmen foldwaan. Dit jildt ek foar de wâlen en kaden by de boezem lâns. Dêr’t dit oan ‘e oarder is, sil de provinsje Ryk en wetterskip wize op harren tafersjoch hâldende taak.

Mear gemaalkapasiteit

Om ekstreme protten reinwetter op te fangen, moat neist de fergrutting fan de boezemberging, ek de gemaalkapasiteit útwreide wurde. Fergrutting fan de oervlakteberging bart safolle mooglik yn de natuergebieten en moat op basis fan frijwillichheid realisearre wurde.

Gjin ferheging wetterpeil Lauwersmar en gjin fersâlting

It wetterpeil fan de Lauwersmar mei net ferhege wurde omdat dit de bergingskapasiteit lytser makket. Der mei gjin sprake wêze fan fersâlting fan it boezemwetter. 

5.4
Miljeu

Duorsumens 

Fierder moat der goed om duorsumens tocht wurde. Dit bart troch nije plannen en projekten fuort te sterkjen en troch besteande aktiviteiten sosjaal, ekonomysk en ekologysk te skôgjen. It CDA wol gjin provinsjale regels ûntwikkelje boppe op besteande Ryks- of Europeeske regeljouwing.

Foarbyldfunksje provinsje

De provinsje moat har foarbyldfunksje op it mêd fan miljeu fersterkje troch: 

· It gebrûk fan griene enerzjy foar de provinsjale gebouwen te hanthavenjen;

· It gebrûk fan alternative brânstoffen foar it iepenbier ferfier te stimulearjen;

· By ferfanging fan de provinsjale weinen te kiezen foar auto’s dy’t op alternative brânstoffen  ride kinne. 

Duorsume enerzjy
De provinsje stimulearret it opwekken fan duorsume enerzjy yn Fryslân. Bygelyks troch sinnepanielen, wynturbines, dongfergêsting, waarmtekrêftkeppeling en blauwe enerzjy út swiet en sâlt wetter. Ek stimulearret de provinsje de ferwurking fan plantaardige gewassen ta griene brânstof. De provinsje begeunstiget de opslach fan CO2  ûnder de grûn yn gasfjilden dy’t dêr geskikt foar binne. Dit levert in oplossing foar it CO2 probleem en kin mooglik it sakjen fan de boaiem tsjingean. Tagelyk levert dizze manier fan opslach ek in optimale benutting op fan it gas dat noch oer is.

Enerzjyfrij wenje

De provinsje stimulearret de bou fan enerzjy-nul wenten om duorsum en betelber wenjen te begeunstigjen.

Haadstik 6

Spearpunten



Yn it ferkiezingsprogramma fan CDA Fryslân foar 2007-2011 steane in pear tema’s sintraal:  

· Ûnderwiis, Feiligens en Ekonomy

· Wolfeart, Wissichheid en Respekt

It CDA wol, as brede folkspartij, ynvestearje yn: 

1. Wolfeart en wolwêzen foar alle Friezen; 

2. In breed oanbod fan goed ûnderwiis; 

3. Wurk foar elkenien dy’t wurkje kin;

4. Feiligens; dus behâld fan it Wetterskip en gjin sâlte ynfloed binnendyks;

5. Berikberheid fia ICT, diken en wetter;

6. Fryske taal, sport en kultuer;

Bedriuwichheid en wentebou, ek op it plattelân.

Hoop
Djip yn ússels drage wy de hoop.

As dat net sa is,

is der gjin hoop mear

Hoop is in kwaliteit fan de siel

en hinget net ôf

fan wat der mei de ierde bart

Hoop is net foarsízze
of foarútsjen

It is in beretheid fan de geast,

in beretheid fan it hert,

foarby de hoarizon ferankere!

Hoop yn dizze djippe en krêftige betsjutting
is net itselde as freugde

omdat alles goed giet

of it ree wêzen jin yn te setten

Foar wat súkses hat.

Hoop is earne foar wurkje

omdat it goed is;

net allinne
omdat it goed slagje kin
Hoop is net itselde as optimisme.

Likemin de oertsjûging

dat eat goed ôfrinne sil.

Wol de wissichheid dat eat doel hat
Likefolle de ôfrin,

it resultaat

Nei: Vàclav Havel

